ТР Казан шәһәре Авиатөзелеш районы
«33нче номерлы аерым фәннәрне тирәнтен өйрәтүче гомуми урта белем бирү мәктәбе»нең 1 квалификацион категорияле татар теле һәм әдәбияты укытучысы 
Фәйзуллина Ләйсән Фәнис кызы
Тема: Китапханәдә
6 нчы сыйныфта (рус төркеме) бәйләнешле сөйләм үстерү дәресе
(Дәрес мәктәп китапханәсендә китапханәче белән берлектә үткәрелде)
Дәрес максатлары: 
1. Фикерләүне үстерү белән бәйле психик функцияләр: логик фикерләү, сәбәп-нәтиҗә бәйләнешләрен табу, индуктив, дедуктив фикерли белү. 
2. Китапханәгә йөрү, язылу, китап алу. Китап укуның файдасы турында диалоглар төзи, сөйләшә белү. Китапханәдә сөйләшү өчен лексик минимумны үзләштерү.
3. Китап, журнал, газеталарга карата сакчыл караш тәрбияләү. Китапханәдә үзеңне тоту кагыйдәләрен кабатлау. Китапханәче хезмәтенә хөрмәт тәрбияләү.
Материал: 6 нчы сыйныф өчен Р.З. Хайдарова, З.Р. Назипова тарафыннан эшләнгән “Күңелле татар теле” дәреслеге. - Казан: “Татармультфильм” нәшрияты, 2014. 
Җиһазлау: татарча-русча китаплар (А. Алиш, Г. Тукай һ.б.) күргәзмәсе, мультимедиа-проектор, экран, ноутбук, карточкалар.
Дәрес барышы:
I. Мотивлаштыру-ориентлаштыру.
1. Дәресне оештыру. Исәнләшү, укучыларның хәлләрен сорашу, психологик уңай халәт тудыру.
- Чыңлады көмеш кыңгырау, 
Безне дәрескә чакырып. 
Кызыклы дәресне башлыйк
Өстәл артына утырып.
- Дәрестә дөрес утыра белүне тикшерү.
Аяклар? Идәндә. 
Арка? Туры. 
Куллар? Партада. 
Терсәкләр? Парта читендә.
- Дәрестә үзеңне ничек тоту кагыйдәләрен искә төшерик: 
- Шауламаска!
- Иптәшеңне бүлдермә, тыңлап бетер!
- Урыннан кычкырма, кулыңны күтәреп кенә җавап бир!
- Җавабың төгәл һәм аңлаешлы булсын!
- Рәхмәт, әйдәгез, бер-беребезгә уңышлар теләп дәресебезне башлап җибәрик. 
Укучылар бер-берсенә карап: “Мин сиңа уңышлар телим” – “Рәхмәт, мин дә сиңа уңышлар телим” – диләр.
2. Дежур укучы белән әңгәмә.
3. Актуальләштерү. Өй эшен тикшерү: “Китапка ничә яшь?” текстын сөйләү.
4. Уку мәсьләсен кую.
· Мин сезгә ике шигырь укыйм (шигырьләр экранда күрсәтелә).
Китап – хикмәт: битен ачкан саен
Күңел күзем минем ачыла,
Көндез кояшым ул, төнлә аем, –
Китап илтә таңнар каршына! (Нури Арсланов, “Китап”)
Изгеләрдән изге бит ул
Китап, китапханәсе.
Үзенә тарта күңелне
Әллә китап, әллә журнал,
Әллә китапханәче. (Энҗе Мөэминова, “Син ул”)
· Укучылар, бу шигырьләрне укыгач, бүгенге дәреснең темасын ничек билгели алабыз?
(Укучылар дәресен темасын билгели)
· Әйе, бүген без китапханәдә. Монда без китапханәче белән аралашырга өйрәнербез. Яңа китаплар белән танышырбыз. Китапханәдә үзебезне тоту кагыйдәләрен кабатларбыз. 
II.  Уку мәсьәләсен өлешләп чишү.
1. Тәрҗемә эше. 
- Мин сезгә текст укыйм. Шуны бергәләп тәрҗемә итәрбез.
Китап. Китапханә. Китапханәче. Бу гади генә өч сүздә күпме мәгънә, күпме сер (тайна). Китап һәр кешенең тормышына кечкенә чагыннан ук килеп керә. Бала китапның башта матур рәсемнәрен карый, аннары ниндидер сәер (странный) билге - тамгалар (знаки) кушылудан “ӘНИ” дигән яраткан сүзе барлыкка килүгә гаҗәпләнә (удивляется). Шуннан башлап китап аның бөтен тормышы буена: балалар бакчасында, мәктәптә, университетта, эштә дә, көнкүрештә дә озата бара. Китаптан күп сорауларга җавап табып була. Кыскасы, китап ул – хәзинә (клад). Укысаң – табасың ул хәзинәне, укымасаң – юк!
(тәрҗемә итү)
· Ә хәзер мин сезгә ял итеп алырга тәкъдим итәм.
“Китап” җырын тыңлау
· Җыр нәрсә турында?
· Китап турында мәкальләрне искә төшерик әле. Кем хәтерли? Берне дәфтәрегезгә язып куегыз. (Укучыларга бер сүзе төшеп калган мәкальләр өләшенә)
Китап – белем чишмәсе. 
Китапсыз йорт – кошсыз урман.
Китапсыз өй – тәрәзәсез бүлмә.
Китап – тормыш көзгесе.
Яхшы китап укысаң, тагын бер дустың артыр.
Китап укымаган кеше – чәчәк күрмәгән бал корты.
2. Китапханәче белән әңгәмә кору.
· Хәзер мин сүзне китапханәчебез Гөлсинә Тавгусовнага бирәм. Ул сезгә татарча сөйләр. Игътибар белән тыңлагыз. Аннары фикер алышырбыз. 

(Китапханәче үзеңне китапханәдә ничек тоту турында сөйли, китаплар белән сак булырга, пычратмаска, язмаска, ертмаска куша. Укучыларга татарча-русча тәрҗемәле китаплар тәкъдим итә)
· Чыннан да, укучылар, беренче карашка, китапханәче һөнәре – җиңел кебек – китаплар биреп кенә утырасы. Ә чынлыкта исә – бу бик авыр һәм җаваплы хезмәт.
3. Карточкалар белән эш. 
- Әгәр китап сөйләшә белсә, ул үзенең укучыларыннан нинди кагыйдәләрне үтәүне катгый таләп итәр иде икән? Дәфтәрегезгә язып, тәрҗемә итегез.
* Китапханә китапларына исем-фамилияңне һәм башка сүзләр язма.
* Китапханәдән алган китапларны вакытында кайтарып бир. Шуны истә тот: аны башка укучылар көтә.
* Китапханәдән, иптәшләреңнән һәм башка танышларыңнан алган китапларны бигрәк тә нык сакла!
* Караңгы урында укыма: күзләреңне бозарсың. Укыганда яктылык күзләреңә түгел, ә китабыңа төшсен.
* Китапларның битләрен бөкләмә, укып тукталып калган урында карандаш яки тырнак белән эз ясама, кыстыргыч куй.
* Китапның ертылган битләрен ябыштыр. Әгәр кирәк булса, төплә.
* Китапны ашыкмыйча, уйлап укы.
ФИЗМИНУТ ҮТКӘРҮ.
Бигрәк шаян инде без, 
Тик тормыйбыз бер дә. 
Чүгәлибез, торабыз, 
Башны уңга борабыз,
Аннан сулга карыйбыз. 
Һәм сикерә башлыйбыз
Кулларны күтәрәбез, 
Аннары төшерәбез,
Шул арада иелеп 
Басарга өлгерәбез.
Тирән итеп сулыйбыз, 
Ял итәргә туктыйбыз.
4. Дәреслек белән эш.
1) 2 нче күнегү, 26 нчы бит. – диалогларны рольләргә бүлеп укыйбыз.
· Шушы диалогларны файдаланып, ике кеше китапханәче белән диалог төзи.
2) Икешәр кеше парлап эшлибез:
3 нче күнегү (а, ә), 22 нче бит.
4 нче күнегү (а, ә), 23 нче бит.
5. Тыңлап аңлау (Аудирование). 
 А) Прослушайте и назовите вопросительные предложения. 
Мин китапханәгә барам.
Керергә рөхсәтме?
Мин алтынчы сыйныфта укыйм
Китапханәгә язылырга мөмкинме?
Китапны саклап тотарга кирәк.
Син нинди китаплар укырга яратасың?
 Б) Переведите и укажите, что изменено во втором предложении.
1) Безнең мәктәптә китапханә бар.
Безнең мәктәптә зур китапханә бар.
2) Мин китап укырга яратам. 
Мин маҗаралы китап укырга яратам.
3) Китапханәгә китаплар кайтты.
Китапханәгә яңа китаплар кайтты.
6. Дәфтәрләрдә эш. 
Китапханәче формуляр тутыру турында сөйли, күрсәтә.
Дәфтәрләрдә эш: 4 нче күнегү, 26 нчы бит – формуляр тутыру. 
7. Дәреслек буенча эш.
3 нче күнегү, 23 нче бит – укыйбыз.
III. Рефлексив бәяләү.
1. Дәрескә куелган уку мәсьәләсе чишелдеме? Нәрсә белдек? Белемнәрне тикшерик: теләгән кешеләр үзләренә татарча-русча китаплар ала. (диалог татарча төзелергә тиеш)
2. Дәрес сезгә ошадымы? (смайликлар белән күрсәтү) Укучыларга билгеләр кую.
IV. Йомгаклау.
 Өй эше. Сайлап алырга: Күнегү 6, 7, бит 24-25. – кыскача сөйләргә (3-4 җөмлә). 
1 нче күнегү, 25 нче бит – язып эшләргә.
· Балалар, безнең дәрес ахырына якынлашты. Әйдәгез, китапханәчегә рәхмәт әйтик. Игътибарыгыз өчен рәхмәт! Киләсе очрашуга кадәр, сау булыгыз! 

